
Тэма:  Свойскія  і дзікія жывёлы. Змены ў жыцці дзікіх жывёл   

             восенню

Мэты: фарміраваць у першакласнікаў уяўленне пра дзікіх і свойскіх жывёл; пашырыць веды аб зменах у жыцці дзікіх жывёл восенню і іх прычынах; садзейнічаць развіццю вуснай  мовы, мыслення (уменне аналізаваць, параўноўваць, абагульняць, класіфіцыраваць, устанаўліваць прычынна-выніковыя сувязі);
стварыць умовы для фарміравання гуманных адносін да жывёл.

Абсталяванне: мультымедыйныя прэзентацыі, “маршрутны ліст”, карцінкі з выявамі дзікіх і свойскіх жывёл, птушак, палоскі паперы, чырвоныя і сінія кружкі, малюнкі з выявамі “гаспадароў прыпынкаў”.

                                      Ход  урока

1.Арганізацыйны  момант
-Я рада вас вітаць на ўроку “Чалавек і свет”  і запрашаю ў незвычайнае  асенняе падарожжа, дзе вы будзеце мець магчымасць даведацца шмат новага і цікавага. Але ў любое падарожжа заўжды неабходна браць з сабой добры настрой і надзейных сяброў. Давайце ж падорым адзін аднаму надзейнае цяпло сваіх рук і добры настрой—усмешку. (Вучні бяруцца за рукі і ўсміхаюцца адзін аднаму).
2.Вызначэнне тэмы, задач урока

-Тэма нашага “падарожжа” запісана на маршрутным лісце, які размешчаны на дошцы. (Тэму зачытвае  вучань, які ўмее добра чытаць, або сам настаўнік)

“Свойскія  і дзікія жывёлы. Змены ў жыцці дзікіх жывёл  восенню”(на “маршрутным лісце” акрамя тэмы пабудаваны “план падарожжа”, які змяшчае лінію шляху, назвы прыпынкаў) 
-Што мы сёння павінны ўспомніць і даведацца? (Якія жывёлы з’яўляюцца свойскімі, а якія дзікімі; якія змены адбываюцца ў жыцці дзікіх жывёл восенню).
3.Аналіз надвор’я

-Пакуль  мы “рухаемся” да першага прыпынку, давайце пабудзем сіноптыкамі.

· Якая зараз пара года?  Месяц?

· Сёння яснае ці пахмурнае надвор’е?

· Цёпла ці холадна? Ападкі?

· Як вы думаеце, чаму сёння халоднае (цёплае) надвор’е?  ( прычыну ўстанаўліваюць па тым, ясна ці пахмурна;  які вецер: цёплы ці халодны, моцны ці слабы).
4. Абагульненне і сістэматызацыя ведаў з уласнага вопыту, знаёмства з новай інфармацыяй

1 прыпынак “Свойскія жывёлы”. 
-Здагадайцеся, хто гаспадыня прыпынку?

Маленькія лапкі, на лапках царапкі, 

Ціхенька ступае, мышак выглядае. (Кошка)

-Завуць яе  Мурка.( На плане падарожжа на прыпынку “Свойскія жывёлы” вывешваецца малюнак-выява кошкі)
-На гэтым прыпынку нам неабходна ўспомніць, якія жывёлы называюцца свойскімі? (Свойскія жывёлы жывуць каля чалавека, які ахоўвае іх ад холаду, корміць, утрымлівае ў чысціні. Чым лепшае ўтрыманне жывёлы, тым больш карысці атрымае чалавек. )
-А як называюць жывёл, якія жывуць на волі?(Дзікія)


-Раней усе жывёлы былі дзікімі. Чалавек доўга іх прыручаў. Першай свойскай жывёлай стаў сабака.

-Кошка Мурка прапаноўвае вам пагуляць у гульню “Свойскія і дзікія”. Неабходна размеркаваць жывёл па групах: з аднаго боку дошкі прымацоўваем карцінкі з выявамі дзікіх жывёл, на другой – свойскіх. (Кожны вучань, падыходзячы да дошкі, бярэ картку, тлумачыць. Напрыклад: каза—свойская жывёла. За ёю даглядае чалавек.)

- Малайцы, вы добра справіліся з заданнямі кошкі Муркі, ведаеце свойскіх жывёл.  А больш падрабязна пра іх жыццё вы даведаецеся на наступным уроку “Чалавек і свет”. 

  Перад тым, як адправіцца на наступны прыпынак, скажыце, якія правілы адносін да свойскіх жывёл павінен выконваць кожны. 
Гульня “Трэба і нельга”.  (Вучні фармуліруюць правілы абыходжання са свойскімі жывёламі. Кожнае правіла павінна пачынацца са слова “трэба”, або “нельга”)

-А зараз мы адпраўляемся да дзікіх жывёл, дзе павінны высветліць, якія змены адбываюцца ў іх жыцці восенню.

                                   Фізхвілінка-імітацыя 
(уключаецца запіс гукаў прыроды “Лес”)

Няма лепшага адпачынку, чым на прыродзе.

Ідзём па сцяжынцы мы разам, разглядаем асеннюю прыроду вакол.

(Хадзьба на месцы)
Улева галаву павярнулі, управа, уверх паглядзелі, уніз (4 разы)
Спрабуем дастаць да шышкі на елцы

(Рукі паднялі ўверх- пацягнуліся, рукі апусцілі.( 6 разоў)

Нешта цікавае на зямлі ўбачылі, прыгледзеліся 
(рукі на поясе, нахіл уперад-зыходнае становішча- нахіл назад-зыходнае становішча).(6 разоў)
А зараз ідзём каля мурашніка.

Ногі высока падымайце, на мурашоў не наступайце, 

Ды і спіну роўна трымайце.

(Рукі на поясе. Хадзьба на месцы, высока падымаючы калені).

Ой, дзеці, гляньце, на якую паляну мы прыйшлі – вакол толькі прыгожыя белыя грыбы.

Не забывайце: рваць грыбы нікому не дазваляйце, грыбніцу не разбурайце!

(Рух па класе ў поўным прысядзе, імітацыя зрэзвання грыбоў).

А зараз ціхенька  падыходзім да наступнага прыпынку, каб не спалохаць яго жыхароў .  (Ідуць на насочках да сваіх месцаў).
2 прыпынак “Насякомыя”.
Здагадайцеся, хто гаспадыня прыпынку?
На кветках мы летам яе прыкмячаем.

Хто гэта – успомніце лепей за чаем. (Пчала)

Гаспадыня—пчолка-працаўніца (на плане падарожжа на прыпынку “Насякомыя” вывешваецца малюнак-выява пчалы)

Наша задача – высветліць,  якая агульная асаблівасць ёсць ва ўсіх насякомых; даведацца, якія змены адбываюцца ў жыцці насякомых восенню.
-Успомніце, каго мы адносім да насякомых? (вучні пералічваюць)

-А чаму восенню насякомых не так многа, як летам? (Насякомыя рыхтуюцца да зімы, яны хаваюцца).

Даследчая дзейнасць. Работа ў групах
- А зараз пчолка-працаўніца хоча вам прапанаваць быць даследчыкамі. 
Працаваць будзеце ў групах. (Настаўнік размяркоўвае групы, вызначае, за якім камп’ютарам заняць ім месца). 

1-ай групе неабходна ўважліва  паназіраць за знешнім выглядам насякомых і высветліць, якая ў іх ёсць агульная асаблівасць (чым яны паміж сабой падобныя?).  
2-ой групе разгледзець насякомых, успомніць, магчыма вы іх  дзесьці бачылі, ведаеце, дзе яны  водзяцца, падумаць, куды яны могуць схавацца ўвосень? 
 У групах можна ціхенька раіцца. (Прэзентацыя “Насякомыя”, слайды 1-6,7)

(Праз 2 хвіліны групы даследчыкаў трымаюць справаздачу.  Калі самі вывад не зробяць, (1 група) параіць ім  вызначыць колькасць лапак у насякомых)
(Насякомыя ў асноўным невялікія па памерах і маюць 6 лапак).

 (Хаваюцца ў розныя шчыліны, пад кару дрэў, залазяць глыбока ў зямлю, пад лісце).
--Пчолцы вельмі спадабалася ваша даследчая работа і здагадлівасць.

--Перад тым, як адправіцца на наступны прыпынак, скажыце, якіх насякомых называюць санітарамі лесу?(Мурашак)  Чаму? (Ачышчаюць лес ад шкодных  насякомых)  Якія правілы адносін да мурашак вы можаце назваць?

--А зараз закрыйце вочкі, расслабцеся і прыслухайцся. (Гучыць запіс “Галасы дубровы” (спеў птушак). Каго вы “ўбачылі”?  (Птушак)

3 прыпынак  “Птушкі”.
--Гаспадар прыпынку – птушка – сімвал Беларусі.  (Бусел)  (Каля назвы прыпынка вывешваецца малюнак  з выявай бусла)

-- Бусел запрашае вас на птушыны сход, дзе сабраліся маладыя птушкі, якія  не ведаюць, як сябе паводзіць восенню.

 --Скажыце, калі ласка, а якія змены адбываюцца ў жыцці птушак восенню?

(Ёсць птушкі пералётныя, якія адлятаюць восенню ў вырай, і зімуючыя, якія застаюцца зімаваць у нас (карткі са словамі “пералётныя” і “зімуючыя” змяшчаюцца на дошцы).
--А як вы думаеце, чаму некаторыя птушкі ляцяць  восенню ў вырай?

(Яны не змогуць знайсці сабе корм зімой).
Ролевая гульня “Птушыны сход”. Зараз мы прымем удзел у птушыным сходзе. Мы будзем птушкамі і павінны вызначыць, каму ляцець у вырай, а каму зімаваць  тут. (Вучням раздаюцца карткі з выявамі птушак (некаторыя вучні атрымліваюць аднолькавыя карткі. Прапануюцца птушкі, якія водзяцца ў нашай мясцовасці: верабей, сініца, дзяцел, шпак, ластаўка, лебедзь, зязюля, сойка). Усе станьце ў круг, трымаючы перад сабой карткі. Тыя, хто з’яўляюцца аднолькавымі птушкамі, станьце  разам. 
Я буду выконваць ролю вопытнага гаспадара-бусла. (Настаўнік бярэ ў рукі картку з выявай бусла).

Кожны з нас павінен коратка расказаць пра сябе (птушку, якой вы з’яўляецеся) і зрабіць выснову : вам неабходна ляцець восенню ў вырай ці не. Паглядзіце, як гэта зраблю я:

--Я—бусел. Я кармлюся чарвякамі, жабамі, яшчаркамі, магу з’есці нават вужа. Гэтага корму  я зімой не знайду, бо чарвякі залазяць глыбока ў зямлю, некаторыя жабы зімуюць пад карчамі, некаторыя на дне вадаёмаў (там яны ўсю зіму спяць), ды і вужы і яшчаркі таксама на ўсю зіму засынаюць у якой-небудзь схованцы. Таму я палячу ў вырай. Я-- пералётная птушка.
--Калі вы пра сябе (птушку, якой вы з’яўляецеся) нічога не ведаеце, то задайце ўсім пытанні пра сябе, каб зрабіць выснову, пералётная вы птушка ці зімуючая.  (У ходзе гульні арыентаваць вучняў, каб яны задавалі пытанні: хто я? Чым я кармлюся? Калі ніхто з вучняў не ведае, адказвае настаўнік. Выснову робіць сам “вучань-птушка”).

/Корм птушак:

Верабей: насякомыя, павукі, насенне розных раслін, адходы ежы чалавека, зерне.

Сініца: насякомыя, насенне сасны, сырое сала, адходы ежы чалавека, зерне.

Дзяцел: насякомыя, насенне сасны, елкі.

Шпак: насякомыя, чарвякі, вусені.

Ластаўка: насякомыя.
Лебедзь: рыба, насякомыя вадаёмаў, жабы, водныя расліны.

Сойка: жалуды (робіць схованкі на зіму), насенне траў, насякомыя.

Зязюля: насякомыя, вусені./

--Вялікі дзякуй вам, дзеці,  ад бусла, што дапамаглі маладым птушкам разабрацца, каму што рабіць восенню. А зараз прымацуйце на дошцы карцінкі з птушкамі, каб кожная заняла сваё месца. 
Праблемнае пытанне:

-Чаму многія зімуючыя птушкі зімой прылятаюць бліжэй да людзей?

(Падвесці дзяцей да высновы, што птушкам цяжка зімаваць. Ім павінны дапамагчы мы: зрабіць кармушкі і падкармліваць птушак) 
    4 прыпынак  “Звяры”.
--Хто гаспадыня?  

Каб не дзьмула, не цякло, мае цёплае дупло.

На зіму рыхтуе склад, дзе ляжыць арэхаў шмат. (Вавёрка)

Гаспадыня-вавёрка запрашае вас на танец.

                   Фізхвілінка музычна-танцавальная. 

   (Муз.А.Чыркуна, сл.   Г.Дзмітрыева “Рыжая вавёрка”)

--На гэтым прыпынку вам неабходна быць вельмі ўважлівымі, каб запомніць , якія змены адбываюцца ў жыцці звяроў восенню. Вавёрка сама падрыхтавала для вас прэзентацыю з цікавым матэрыялам. 

Прэзентацыя “Змены ў жыцці звяроў  восенню”.(слайд 1-8)
 Пытанні на разважанне

 --Чаму вожык і мядзведзь залягаюць у спячку да самай вясны?
--Чаму ліса не запасае корм на зіму або не залягае ў спячку?

5.Замацаванне ведаў.

Вось і закончылася наша падарожжа.  Я думаю, веды, якія вы атрымалі, спатрэбяцца для выканання наступных заданняў.

Работа з вучэбным дапаможнікам.

Ст. 24.  Самастойная работа. Каля малюнкаў са свойскай жывёлай пакласці чырвоны кружок, каля малюнкаў з дзікай жывёлай – сіні.  
Калектыўная праверка. 

Ст.25. Работа ў пары. Злучыць палоскамі жывёл і іх корм.

(Настаўнік  падводзіць вынік  работы)
6.Падвядзенне  вынікаў. Рэфлексія
- Як вы думаеце, ці рашылі мы задачы, якія ставілі перад падарожжам? (настаўнік паўтарае задачы)

Прадоўжыце: 

--Я  ўспомніў… 

--Я даведаўся…


-А зараз каляровымі крэйдамі адзначце  малюнкам усмешкі на нашым “маршрутным лісце” прыпынкі, на якіх вы атрымалі  задавальненне ад новых, цікавых для вас ведаў. 
(Настаўнік коратка абагульняе, выказвае свае ўражанні ад сумеснага “падарожжа”)

Дзякуй за сумесную работу. Урок закончаны.

